ԱՄՓՈՓԱԹԵՐԹ
2021թ․նոյեմբերի 24-25-ին կայացած՝ ֆինանսատնտեսական նախարարական կոմիտեի նիստի թիվ ԿԱ/233-2021 արձանագրության հիման վրա լրամշակված՝ «Հայաստանի Հանրապետության հարկային օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի

	1. ՀՀ ֆինանսների նախարարություն
	06.12.2021թ.

	
	N01/2-3/19838-2021

	Ս.թ. նոյեմբերի 24-25-ին կայացած՝ ֆինանսատնտեսական նախարարական կոմիտեի նիստի թիվ ԿԱ/233-2021 արձանագրության 2-րդ կետի կատարումն ապահովելու շրջանակում ներկայացված` «Հայաստանի Հանրապետության հարկային օրենսգրքում փոփոխություններ և լրացումներ կատարելու մասին» ՀՀ օրենքի նախագծի լրամշակված տարբերակի վերաբերյալ հայտնում ենք հետևյալը:
Նախագծի 12-րդ հոդվածով առաջարկվում է վերանայել և էականորեն բարձրացնել անփաստաթուղթ ապրանք հայտնաբերելու դեպքերում ՀՀ հարկային օրենսգրքի (այսուհետ՝ Օրենսգիրք) 410-րդ հոդվածով նախատեսված տուգանքների հաստատուն մասի մեծությունը: Մասնավորապես, առաջարկվում է՝
1) առաջին դեպքի համար Օրենսգրքով նախատեսված՝ 200 հազար դրամ տուգանքի փոխարեն սահմանել 500 հազար դրամ,
2) մեկ տարվա ընթացքում անփաստաթուղթ ապրանք հայտնաբերելու երկրորդ դեպքի համար Օրենսգրքով նախատեսված՝ 500 հազար դրամ տուգանքի փոխարեն սահմանել 2 միլիոն դրամ,
3) մեկ տարվա ընթացքում անփաստաթուղթ ապրանք հայտնաբերելու երրորդ և ավելի դեպքերի համար Օրենսգրքով նախատեսված՝ 1 միլիոն դրամ տուգանքի փոխարեն սահմանել 10 միլիոն դրամ:
Վերոգրյալի կապակցությամբ, սկզբունքորեն դեմ չլինելով տնտեսության մեջ իրականացվող գործարքների փաստաթղթավորման մակարդակի բարձրացման նպատակով գործող օրենսդրությամբ սահմանված տուգանքների չափերը վերանայելու մոտեցմանը՝ այդուհանդերձ գտնում ենք, որ լրացուցիչ քննարկման առարկա պետք է դառնա անփաստաթուղթ ապրանք հայտնաբերելու երկրորդ, երրորդ և հետագա դեպքերի համար ներկայումս սահմանված՝ 500 հազար և 1 միլիոն դրամ նվազագույն տուգանքի չափերը, համապատասխանաբար, 4 և 10 անգամ բարձրացնելու առաջարկությունը՝ հաշվի առնելով այն հանգամանքը, որ տուգանքի չափի բարձրացումներն էական են և կարող են հանգեցնել կատարված խախտմանը անհամարժեք չափով պատասխանատվության կիրառության:
	Չի ընդունվել
Տուգանքների նվազագույն շեմերի բարձրացումն ուղղված է այն խնդրի լուծմանը, որ հաճախ նշված տուգանքի կիրառումը հարկ վճարողի համար առավել ձեռնտու է, քան տվյալ ապրանքների մասով համապատասխան փաստաթղթերի դուրս գրումը և իրական շրջանառության արտացոլումը։ Մասնավորապես, այդ մասին են վկայում հարկային մարմնում առկա տեղեկատվության վերլուծությունների արդյունքները, որոնց համաձայն՝ 2021 թվականին արձանագրված (այն դեպքում, երբ տարին դեռ չի ավարտվել)՝ առանց ուղեկցող փաստաթղթի խախտումների քանակը 2020 թվականի համեմատ ավելացել է, ընդ որում ավելացել է ինչպես առաջին դեպքով խախտումների քանակը, այնպես էլ մեկ տարվա ընթացքում երկրորդ անգամ նույն խախտումը կատարելու դեպքերը։ 
[bookmark: _GoBack]Հարկ է նկատի ունենալ, որ նվազագույն շեմի բարձր չափի սահմանումը նպատակ ունի կանխարգելելու հետագա խախտումների ի հայտ գալու ռիսկերը։
Ինչ վերաբերում է մեկ տարվա ընթացքում առանց ուղեկցող փաստաթղթի խախտման երրորդ և ավելի դեպքերի համար առաջարկվող տուգանքների նվազագույն չափին, ապա հարկ է նշել, որ այն ևս ունի կանխարգելիչ նշանակություն մեկ տարվա ընթացքում երրորդ և ավելի խախտման դեպքերը նվազեցնելու առումով։

